
გინდა, მორიგი კესო შენ იყო?!
დილის 8 საათია. კესო ფანჯრიდან იყურება. მთელი ტანითაა გადმოწეული ფანჯარაში, რადგან  საავადმყოფოს სუნით შეწუხებულს სურს გაზაფხულის სურნელი შეიგრძნოს. თვალები დახუჭა და სმენად გადაიქცა - ქალაქის ხმაურში ჩიტების ჭიკჭიკის გარჩევას ცდილობს. დღეს სახლში მიდის ვერაგ ავადმყოფობასთან ბრძოლით დაღლილი, მაგრამ გამარჯვებული.  
ემოციები მოეძალა. ფანჯრის რაფაზე კალამი და ბლოკნოტი შენიშნა.   როგორც ჩვეულებრივ, წერა დაიწყო დროის გასაყვანად. 
 „ადამიანებო, მე თქვენი სამშობლო ვარ, მაგრამ გიფიქრიათ იმაზე, რას აკეთებთ ჩემ დასაცავად? პირიქით, ხელს ხომ არ უწყობთ ჩემ განადგურებას?!  მე რომ არ ვიყო თქვენ ვერ გაძლებთ, რადგან უჟანგბადოდ  დაიხრჩობით, ვერც უწყლოდ იცოცხლებთ, ეს მოთხოვნილება ხომ ეკოლოგიურად ჯანსაღი  გარემოდან უნდა დაიკმაყოფილოთ.მე, მართლაც რომ უნიჭიერესი მხატვრის უდიდეს ნაშრომს წარმოვადგენ, სავსე ვარ ულამაზესი ფერებითა და პეიზაჟებით. თქვენ კი რეალურ ცხოვრებაში ხშირად გავიწყდებათ, რომ მე თქვენი საერთო სახლი ვარ, რომელიც არა მარტო  დალაგებას, არამედ  გადარჩენასაც საჭიროებს. 
 ეკოლოგიური საფრთხე რომ არ დაგემუქროთ, არც ისე ბევრის გაკეთება გევალებათ. უპირველესად უნდა გაუფრთხილდეთ მშობლიურ ბუნებას.  თქვენ კი იმაზე მეტ ბუნებრივ რესურსს ხარჯავთ, ვიდრე მათი განახლება ხდება. მაგალითად, ტყეები წელიწადში   2-3%-ით იზრდება, თქვენ კი ამაზე გაცილებით მეტს ჭრით და ანადგურებთ. 
[bookmark: _GoBack]თქვენ უხეშად ერევით ბუნების უმკაცრეს კანონებში. სამაგიეროდ, დიდ უბედურებას იღებთ. მე ძლიერ მტკივა დამშრალი კამკამა წყაროები, დამეწყრილი მთის ფერდობები,ტოქსინებით სავსე საკვები, დაბინძურებული მდინარეები, ტბები და ზღვები. ძალიან მაწუხებს უადგილო ნაგავსაყრელები, პოლიეთილენის პარკებითა და ბოთლებით დანაგვიანებული გარემო. მაწუხებს გლობალური დათბობით   გამოწვეული მკვეთრი კლიმატური  ცვლილებები, რომლებიც მოქმედებენ ყველა ადამიანის ჯანმრთელობის ფუნდამენტურ უფლებაზე.   ამიტომ, იზრუნეთ ამ პროცესების შესაჩერებლად.     არ დაგავიწყდეთ, რომ მე მხოლოდ თქვენთვის არა ვარ შექმნილი. ასევე, უნდა იბრძოლოთ თქვენი მომავალი თაობისათვის. 
სწორედ ამიტომ მოუწია უკურნებელ სენთან ბრძოლა კესოს. საბედნიეროდ, კესოს გამარჯვებით დასრულდა. მაგრამ, ყოველთვის ამ შედეგით დასრულდება?! რამდენის სიცოცხლე შეიწირა ფილტვების და სასუნთქი გზების სიმსივნემ?! შემდეგ, ჩემზე ამბობენ ცუდიაო. აღარ უნდათ ჩემთან ცხოვრება და სხვა პლანეტებზე ეძებენ სიცოცხლის ნიშანწყალს რომ ჩემგან თავი დაიძვრინონ. დამეხმარეთ, გადამარჩინეთ, დაიცავით სახლი, რომელშიც ყველანი ერთად ცხოვრობთ.“ 
კესოს თვალიდან ჩამოვარდნილი კურცხალი წერტილივით დაეცა მის ნაწერს. გაუკვირდა. სევდანარევი სიხარულით დახურა ბლოკნოტი, ჩანთაში ჩაიდო, ჩანთა მხარზე მოიგდო და  საავადმყოფოს პალატა დატოვა. 

